
Gwelsom dîm o staff ymroddedig a oedd yn ymrwymedig i 
ddarparu gofal o safon uchel i fenywod a'u teuluoedd. Roedd 
y staff yn gweithio'n dda fel tîm i roi profiad cadarnhaol i 
fenywod a phobl sy'n rhoi genedigaeth a oedd wedi'i deilwra 
at yr unigolyn ac a oedd yn canolbwyntio ar eu hanghenion. 
Roedd pob un o'r menywod a'r bobl sy'n rhoi genedigaeth yn 
cael eu gofal mewn amgylchedd glân, croesawgar a 
chartrefol.  
 
Roedd strwythur rheoli bydwreigiaeth ar waith ac roedd 
llinellau adrodd ac atebolrwydd clir. Roedd y rheolwyr yn 
weladwy ac yn hygyrch. Roedd lefelau cydymffurfiaeth â 
hyfforddiant gorfodol yn uchel ar gyfer pob aelod o staff a 
oedd yn gweithio yn y Ganolfan Geni.  
 
Gwelsom fod trefniadau ar waith i ddarparu gofal diogel ac 
effeithiol i fenywod a phobl sy'n rhoi genedigaeth. Roedd 
prosesau ac archwiliadau sefydledig ar waith i reoli risgiau, 
trefniadau iechyd a diogelwch a threfniadau rheoli heintiau.  
 

Ymdriniwyd â maes i'w wella mewn perthynas â storio 
meddyginiaethau a storio cyfarpar a chafodd ei ddatrys yn 
gyflym yn ystod y broses arolygu.  

Yr hyn a wnaethom 
 

Ceir manylion llawn am y ffordd rydym yn arolygu'r GIG ac yn rheoleiddio 

darparwyr gofal iechyd annibynnol yng Nghymru ar ein gwefan. 

 

Cwblhaodd Arolygiaeth Gofal Iechyd Cymru (AGIC) arolygiad dirybudd yng 

Nghanolfan Geni Tirion, Ysbyty Brenhinol Morgannwg, Bwrdd Iechyd Prifysgol Cwm 

Taf ar 19 ac 20 Hydref 2023.  

 

Roedd ein tîm ar gyfer yr arolygiad yn cynnwys dau Arolygydd Gofal Iechyd AGIC, 

dau adolygydd cymheiriaid clinigol (bydwragedd) ac un adolygydd profiad y claf. 

Arweiniwyd yr arolygiad gan un o Uwch-arolygwyr Gofal Iechyd AGIC. 

 

Mae'r fersiwn gryno hon o'r adroddiad wedi'i chynllunio ar gyfer aelodau'r cyhoedd. 

 

Mae adroddiad llawn, sydd wedi'i gynllunio ar gyfer y lleoliad, ac sy'n disgrifio'r holl 

ganfyddiadau sy'n ymwneud â darparu gofal diogel a dibynadwy o ansawdd uchel 

sy'n canolbwyntio ar gleifion unigol ar gael ar ein gwefan.  

 
 

 
 
 
 
 
 
 
 
 
 
 
 
 
 
 
 
 
 
 
 
 
 
 

 

https://www.agic.org.uk/arolygu-gofal-iechyd
https://www.agic.org.uk/dod-o-hyd-i-adroddiadau-arolygu


 

4 

 

Ansawdd Profiad y Claf 
 

Crynodeb Cyffredinol  
 

Gwelwyd y staff yn darparu gofal parchus a charedig i'r menywod ac aelodau o'u 

teuluoedd a oedd yn ymweld â'r ganolfan geni neu'n ffonio'r ganolfan. Gwelsom fod 

y staff yn gweithio'n dda fel tîm i roi profiad cadarnhaol i fenywod a phobl sy'n rhoi 

genedigaeth a oedd wedi'i deilwra at yr unigolyn ac a oedd yn canolbwyntio ar eu 

hanghenion. Roedd pob un o'r menywod a'r bobl sy'n rhoi genedigaeth yn cael eu 

gofal mewn amgylchedd croesawgar a chartrefol. 

 

Lle gallai'r gwasanaeth wella  
 

• Gwella'r cynnig rhagweithiol ar gyfer y Gymraeg i gleifion  

• Ystyried sut y gellir denu menywod o gefndiroedd amrywiol i 

ddefnyddio'r ganolfan lle y bo'n glinigol briodol.  

 

Nodwyd gennym fod y gwasanaeth hwn yn gwneud y 

canlynol yn dda  
 

• Cynnig cymorth bwydo ar y fron i fenywod, gan gynnwys menywod na 

wnaethant roi genedigaeth yng nghanolfan Tirion  

• Amgylchedd geni cartrefol a chroesawgar â dodrefn o safon uchel  

• Cyfleoedd i fenywod drafod yr opsiynau geni sydd ar gael iddynt, gan 

gynnwys trafodaeth am y risgiau sy'n gysylltiedig ag opsiynau nad ydynt o 

bosibl yn unol â'r canllawiau  

• Roedd prosesau da ar waith i alluogi menywod a phobl sy'n rhoi genedigaeth, 

gan gynnwys cyfleoedd i roi adborth ar eu gofal.  

Darparu Gofal Diogel ac Effeithiol 
  

Crynodeb Cyffredinol  
 

Gwelsom fod trefniadau cadarn ar waith i ddarparu gofal diogel ac effeithiol i 

fenywod a phobl sy'n rhoi genedigaeth. Roedd prosesau ac archwiliadau sefydledig 

ar waith i reoli risgiau a threfniadau iechyd a diogelwch. Roedd y cofnodion 

cleifion a welsom yn drefnus ac yn dangos bod cleifion wedi cael eu hannog i 

wneud dewisiadau priodol. Gwelsom fod prosesau clir ar waith ar gyfer rheoli 

digwyddiadau clinigol, gan sicrhau bod gwybodaeth a'r gwersi a ddysgwyd yn cael 

eu rhannu ar draws y gwasanaeth. 

 

Lle gallai'r gwasanaeth wella  
Materion lle mae angen sicrwydd ar unwaith, a ddatryswyd yn ystod yr arolygiad: 

• Roedd angen rhai gwelliannau mewn perthynas â storio meddyginiaethau yn 

ddiogel  

• Roedd angen symud darn o ddodrefn clinigol i ardal glinigol fwy priodol.  

 

Gall y gwasanaeth wella'r canlynol: 

• Sicrhau bod rhaglen dreigl o waith cynnal a chadw ar waith er mwyn gallu 

glanhau'n effeithiol  

• Cynnal ymarfer i sicrhau bod y systemau sydd ar waith i ddiogelu babanod 

yn parhau'n effeithiol   

 

Nodwyd gennym fod y gwasanaeth hwn yn gwneud y 

canlynol yn dda  
 

• System effeithiol i sicrhau bod trosglwyddiadau gofal o'r ganolfan geni i'r 

uned obstetreg yn cael eu cynnal mewn modd diogel ac amserol  

• Mae prosesau uwchgyfeirio effeithiol ar waith i gadw menywod a babanod yn 

ddiogel 

• Mae prosesau rheoli risg cynhwysfawr ar waith.  

Ansawdd Rheolaeth ac 

Arweinyddiaeth 
 

Crynodeb Cyffredinol  
 

Roedd ethos cadarnhaol yn amlwg ar y ward, ynghyd ag arweinyddiaeth gadarn. 

Roedd y staff yn frwdfrydig iawn, ac yn ymrwymedig i roi profiad cadarnhaol i 

fenywod a phobl sy'n rhoi genedigaeth.  Roedd strwythur rheoli ar waith gyda 

llinellau adrodd clir. Roedd y rheolwyr bydwreigiaeth yn weladwy ac yn hygyrch i'r 

staff.  

 

Lle gallai'r gwasanaeth wella  
 

• Gwella ymwybyddiaeth o ganlyniadau a lefelau boddhad y ganolfan geni 
ymhlith cydweithwyr ym mhob rhan o'r bwrdd iechyd.   

 

Nodwyd gennym fod y gwasanaeth hwn yn gwneud y 

canlynol yn dda  
 

• Lefelau cydymffurfiaeth uchel â hyfforddiant gorfodol ymhlith y staff  

• Cynnig cyfleoedd i fenywod roi adborth ar eu gofal ar adegau rheolaidd yn 

ystod eu taith, a defnyddio'r adborth hwnnw wedyn i wella gofal cleifion 

mewn modd amserol.  

• Cynnig sesiwn dadfriffio i bob menyw ar ôl ei phrofiad geni, os bydd am gael 

sesiwn o'r fath.  

Y camau nesaf  

 

Lle rydym wedi nodi gwelliannau a phryderon uniongyrchol yn ystod ein harolygiad 

y mae'n ofynnol i'r gwasanaeth gymryd camau yn eu cylch, cânt eu nodi yn 

atodiadau'r adroddiad arolygu llawn.  

 

Pan fyddwn yn nodi pryderon sy'n peri risg uniongyrchol i ddiogelwch cleifion, 

gofynnwn i'r bwrdd iechyd gymryd camau brys. Caiff y pryderon hyn eu hamlinellu 

yn yr atodiadau ac maent yn amlinellu'r camau a gymerwyd gan y bwrdd iechyd i 

amddiffyn diogelwch cleifion ac sydd wedi'u cymeradwyo gennym ni. Rydym hefyd 

yn darparu tabl manwl o welliannau a nodwyd yn ystod yr arolygiad lle byddwn yn 

gofyn i'r gwasanaeth ddweud wrthym am y camau y mae'n eu cymryd i ymdrin â'r 

meysydd hyn ac i wella ansawdd a diogelwch gwasanaethau gofal iechyd. Yn 

ogystal, rydym yn amlinellu pryderon a godwyd ac yn cydnabod y rhai a ddatryswyd 

yn ystod yr arolygiad. 

 

Ar yr adeg briodol, bydd AGIC yn gofyn i'r bwrdd iechyd gadarnhau bod camau 

wedi'u cymryd yn unol ag ymatebion y rheolwyr a ddogfennwyd yn y cynllun 

gwella. Rydym hefyd yn gofyn i fyrddau iechyd ddarparu tystiolaeth ddogfennol o'r 

camau a gymerwyd a/neu'r cynnydd a wnaed. 

 
 
 
 
 
 


